
Titjhere Mmutlanyana o ruta baithuti ba 
hae ka mefuta e fapaneng ya mesebetsi 
eo ba ka e etsang ha ba qeta sekolong.

“Baithuti shhhh!" Kgutsang, mme le 
kgaotse ho etsa lerata hle!

Hang ha Titjhere Mmutlanyana a qeta ho 
ba bolella hore ba kgutse, baithuti bohle ba 
ka phaposing ya borutelo ba thola kaofela 
ba re tuu. “Kajeno re tlo ithuta ka makala 
a mesebetsi e fapaneng ao le ka ithutelang 
ona hang ha le qeta sekolo le dithuto tsa 
lona.” Ho rialo Titjhere Mmutlanyana.

“Ha kere kaofela ha lona mona le batla ho 
ithutela ho hong ho itseng kapa hona ho 
latela lekala le itseng la mosebetsi?”
Ha re ke re utlwe na wena Kgudu o batla 
ho ithutela eng ha o qeta sekolo le hore 
ke lekala lefe leo o batlang ho le latela la 
mosebetsi.

“Ke batla ho ba mokganni wa tekesi, e leng 
yona koloi e palamisang baeti” ho rialo 
Kgudu a ntse a bososela.

“Tjhe! Batho ba tla dula ba siilwe ke nako 
mosebetsing hobane o tsamaya butle 
Kgudu.” Ho rialo Ntja ebile a tsheha.

Ke batla ho ba Ntja ya seponesa, ho bua 
Ntja a kenella fela a eso fuwe le monyetla 
wa ho bua.

“A ko thole hlee Ntja, ha ke e so o nehe 
sebaka sa ho bua.”

Ha re ke re utlwe ho tswa ho wena Katse.
Nna ke batla ho ba ngaka, e le hore ke tle 
ke kgone ho alafa bakudi le ho enta bana 
ba tshabang ho enta jwalojwalo.

Joo! e hlile nna ke a ditshaba diente, ho 
bolela Tweba ka lentswe le fatshe abile a 
ntshitse le mahlo dinameng.
Baithuti bohle ba ka phaposing ba tsheha.

Ha re ke re boneng matsoho a bao ba 
batlang ho ba bomakhenike bona batho 
ba lokisang dikoloi. Titjhere Mmutlanyana a 
botsa baithuti ba hae ka phaposing.
Thutlo le Kolobe ba phahamisa matsoho 
a bona ba bontsha nyakallo le thahasello 
ya hore bona ehlile ba batla ho ithutela ho 
lokisa makoloi le metjhini ha e robehile.

Na ho na le ba bang ba lona mo ka 
phaposing ba batlang ho ba dihwai?
Tjhe ka nnete ke mang a batlang ho 
silafatswa ke mobu, ha botsa Tonki a bile 
a phahamisitse nko ya hae a swentse.

“Hee e be jwale le tlo tla le ja eng ha le sa 
batle ho silafatswa ke mobu? Mamelang, 
haeba re sena dihwai, kaofela ha rona re 
tla bolawa ke tlala ena ya haesale” ho rialo 
Titjhere Mmutlanyana. “Ke tla ba sehwai,” 
ha rialo Tonki.

Kaofela ha lona le arolelane le rona mefuta 
ya mesebetsi eo le batlang ho e etsa, ho 
setse wena Pere. Titjhere Mmutlanyana, 
nna ke batla ho ba Pere ya mojaho hore ke 
be le tjhelete e ngata, ho rialo Pere abile a 
se a bososela ekare o se a ntse a e fumane 
tjhelete eo a buang ka yona.

Yaba baithuti bohle ka phaposing ba opa 
matsoho mme ba re, “kaofela re batla ho 
ba le tjhelete e ngata!” Qetellong Titjhere 
Mmutlanyana a re le entse qeto e ntle ya 
ho kgetha mesebetsi e fapaneng hobane 
mesebetsi yohle eo le e kgethileng e tla le 
etsetsa tjhelete kaofela ha lona.

